
Snorri Brend

Klaksvík: Fríggjadagin fall 
avgerðin um, hvør ið vann 
ta stóru kappingina at tekna 
ein nýggjan miðbý í næst­
størsta býi okkara.

Tá uppskotini komu inn, 
kundi dómsnevndin stað­
festa, at tey vóru 154 í tali. 
Fólk úr mongum ymiskum 
londum góvu her sítt boð upp 
á, hvussu kommunan kann 
fáa ein vælvirkandi miðbý.

Millum hesi varð so upp­
skotið sum Ósbjørn Jacob­
sen, saman við øðrum hevði 
latið inn. Í grundgevingunum 
stendur, at hetta er eitt greitt 
og byggilistarliga vakurt svar 
til framtíðina.

- At tað komu so mong 
uppskot inn, var langt oman­
fyri tað sum eg sjálv hevði 
ímyndað mær.

- Tað sum tó gleðir meg 
uppaftur meiri er, at góðskan 
á uppskotunum livir fult og 

heilt upp til vónir okkara fyri 
hesi kappingini, slær borgar­
stjórin fast.

Í dómsnevndini sótu 
seks umboð fyri Klaksvíkar 
kommunu og býin yvirhøvur, 
umframt tríggir fakdómarar.

Livandi miðbýur
Gjøgnum árini eru fleiri 
royndir gjørdar til tess at 
hugsa seg fram til, hvussu 
ein framtíðar miðbýur skal 
skipast í Klaksvík.

Fleiri røddir hava verið 
frammi um, at allar hesar æt­
lanirnar bara vóru luftkastell­
ir og uttan hald í veruleika­
num. 

Hesar røddir komu eisini 
fram, tá kappingin varð út­
skrivað, og hava eisini verið 
at hoyrt, meðan kappingin 
hevur verið.

- Tað er ikki rætt, at vit bara 
tekna og tekna, og at einki 
verður gjørt, slær borgarstjór­
in fast. Og hon leggur aftrat:

- Vit hava havt fleiri æt­
lanir um miðbýin á borð­
inum, og vit hava so sanni­
liga bygt og planlagt í tráð 
við hesar tey seinastu ár­
tíggjuni. Og tað verður eisini 
gjørt í løtuni.

Vónirnar hjá kommununi 
eru, at byggivirksemið í mið­
býarøkinum fer at økjast, 
soleiðis at Klaksvík fær ein 
livandi miðbý.

- Hesin skal sjálvandi skip­
ast á best møguligan hátt, 

til frama fyri trivnaðin og 
menningina av kommununi. 

- Júst tað var endamálið 
við hesi hugskotskappingini, 
sum vísir, hvussu ymiskt ein 
kann loysa hesa uppgávuna, 
sigur Gunvá við Keldu.

Úrslitið av kappingini 
verður nú grundarlag fyri 
eini víðari tilgongd av 
skipanini av miðbýnum.

- Hetta arbeiðið gleða vit 
okkum til, sigur hon.

snorri@sosialurin.fo

Nú er nóg 
mikið teknað
KAPPING “Tit tekna og tekna, men einki verður bygt!” Soleiðis hevur 
ofta verið tikið til, um tær mongu ætlanirnar at skipa ein nýggjan miðbý í 
Klaksvík. – Vit hava bæði bygt og planlagt í tráð við hesar, og tað fara vit 
eisini at gera í framtíðini, sigur Gunvá við Keldu, borgarstjóri í Klaksvík

at gera Klaksvík til 
ein attraktivan bý, ið kann 
kveikja nýggjar vinnur, 
nýggja mentan og nýhugsan

ÆTLAN Í VERKI
Gongst sum ætlað, verður uppskotið til 

nýggjan miðbý í Klaksvík samtykt í heyst. 
Einaferð í framtíðini fer næststørsti býur 

okkara kanska at síggja soleiðis út
Mynd: Vinnarauppskot hjá Ósbjørn Jacobsen, arkitekti


